
Na osnovu člana 12. tačka c) i člana 21. Ustava Kantona Sarajevo („Službene novine Kantona 

Sarajevo“, br.1/96, 2/96, 3/96, 16/97, 14/00, 4/01, 28/04, 6/13 i 31/17), a u skladu sa čl. 20, 21. 

i 26. Zakona o udruženjima i fondacijama („Službene novine Federacije BiH", broj 45/02), 

Skupština Kantona Sarajevo donosi   

 

 Prijedlog 

O D L U K U  

O OSNIVANJU FONDACIJE ZA KINEMATOGRAFIJU  

 KANTONA SARAJEVO 

 

Član 1. 

(Predmet) 

(1) U cilju podsticanja, stimulisanja, razvoja i unapređivanja filmskog stvaralaštva i 

filmske proizvodnje na teritoriji Kantona Sarajevo Skupština Kantona Sarajevo (u 

daljnjem tekstu: osnivač) osniva Fondaciju za kinematografiju Kantona Sarajevo (u 

daljnjem tekstu: Fondacija).  

(2) Svrha Fondacije je poboljšanje općih uvjeta u filmskoj proizvodnji Kantona Sarajevo. 

 

Član 2. 

(Naziv i sjedište) 

(1) Naziv fondacije je: Fondacija za kinematografiju Kantona Sarajevo. 

(2) Skraćeni naziv Fondacije je: Fondacija za kinematografiju.  

(3) Sjedište Fondacije je u Sarajevu, adresa: Reisa Džemaludina Čauševića broj 1. 

(4) Fondacija ima svojstvo pravnog lica.  

(5) Fondacija ima administrativnu, tehničku i finansijsku samostalnost.  

(6) Fondacija djeluje na području Kantona Sarajevo. 

  

Član 3. 

(Ciljevi i djelatnost Fondacije) 

(1) Osnovni cilj Fondacije je podsticanje, stimulisanje, razvoj i unapređivanje filmskog 

stvaralaštva i filmske proizvodnje, a naročito u domenu: 

a) stvaranja scenarističke građe, 

b) zaštite, čuvanja i prezentiranja filmske baštine, 

c) stimulisanja stvaralaca, institucija, udruženja i asocijacija, 

d) očuvanja kulturnih vrijednosti, projekata naučno-istraživačkog karaktera, 

e) izdavačke djelatnosti u oblasti kinematografije, 

f) edukacije i stručnog usavršavanja kadrova u oblasti kinematografije, 

g) stvaranja tehničkih pretpostavki za filmsku proizvodnju. 

(2) Fondacija, u skladu sa postavljenim ciljevima, obavlja sljedeće djelatnosti: 

a) prikuplja i putem konkursa i javnih poziva distribuira finansijska sredstva za podršku 

kinematografiji i audiovizulanom stvaralaštvu u skladu sa ovom odlukom i Statutom 

Fondacije; 

b) stvara uvjete za međunarodnu kooperaciju na polju audiovizualnog stvaralaštva u 

smislu Evropske konvencije o koprodukciji i drugih međunarodnih sporazuma u kojima 

je Bosna i Hercegovina potpisnik te programima Evropske Unije; 

c) organizira manifestacije i promovira domaću kinematografiju i audiovizuelno 

stvaralaštvo na međunarodnim festivalima i manifestacijama; 

d) razvija i promovira filmsku i audiovizualnu kulturu u Kantonu Sarajevo; 

e) podržava i organizuje stručno i profesionalno usavršavanje u području 

kinematografskog i drugog audiovizualnog stvaralaštva; 



Stranica 2 od 4 

 

f) predlaže mjere Ministarstvu kulture i sporta Kantona Sarajevo (u daljem tekstu: 

Ministarstvo) i sarađuje na suzbijanju nelegalne prodaje i upotrebe kinematografskih i 

drugih audiovizualnih djela; 

g) sarađuje sa strukovnim udruženjima, visokoškolskim ustanovama i drugim pravnim i 

fizičkim licima u cilju unapređenja kinematografskog i drugog audiovizualnog 

stvaralaštva; 

h) sarađuje sa drugim institucijama kulture, audiovizuelne djelatnosti i regulatornim 

tijelima. 

Član 4. 

(Trajanje Fondacije) 

 Fondacija se osniva na neodređeno vrijeme.  

 

Član 5. 

(Sredstva za rad) 

(1) Sredstva za rad i ostvarivanje ciljeva Fondacije osigurat će se u Budžetu Kantona 

Sarajevo godišnjim Programima Skupštine i Vlade Kantona Sarajevo u okviru transfera 

Ministarstva.  

(2) Za osnivanje Fondacije osnivač osigurava početna sredstva u iznosu od 2.000,00 KM 

(slovima:dvijehiljade KM), koja će biti prenesena na račun Fondacije najkasnije 30 

dana nakon registracije. 

 

Član 6. 

(Imovina) 

Imovinu Fondacije čine: 

a) dobrovoljni prilozi i pokloni fizičkih i pravnih lica; 

b) pokretna i nepokretna imovina koju Fondacija stekne iz vlastitih sredstava; 

c) sredstva dodijeljena iz budžeta Kantona Sarajevo i drugih nivoa vlasti Bosne i 

Hercegovine; 

d) prihodi od kamata, dividendi, dobiti od kapitala, zakupnina, honorara i sličnih izvora 

pasivnih prihoda koje Fondacija stekne kroz obavljanje djelatnosti iz ove odluke; 

e) iz evropskih fondova namijenjenih razvoju audiovizualne industrije; 

f) drugi prihodi stečeni u skladu sa Zakonom o udruženjima i fondacijama („Službene 

novine Federacije BiH", broj 45/02) (u daljem tekstu: Zakon) i Statutom Fondacije.  

 

Član 7. 

(Upravni odbor) 

(1) Organ upravljanja Fondacijom je Upravni odbor.  

(2) Upravni odbor čine predsjednik i četiri člana.  

(3) Predsjednika i članove Upravnog odbora imenuje Vlada Kantona Sarajevo, na prijedlog 

ministra kulture i sporta Kantona Sarajevo (u daljem tekstu: ministar).  

 

Član 8. 

(Imenovanje Upravnog odbora) 

(1) Predsjednik i članovi Upravnog odbora biraju se putem javnog oglasa kojeg raspisuje 

Ministarstvo u skladu sa procedurom i uslovima utvrđenim Zakonom o ministarskim, 

vladinim i drugim imenovanjima Federacije Bosne i Hercegovine („Službene novine 

Federacije Bosne i Hercegovine“, br. 12/03, 34/03 i 65/13), Statutom Fondacije, 

Odlukom o standardima i kriterijima za imenovanje na poziciju predsjednika i članova 

Upravnog odbora Fondacije za kinematografiju Kantona Sarajevo i ovom odlukom. 



Stranica 3 od 4 

 

(2) Odluku o standardima i kriterijima za imenovanje na poziciju predsjednika i članova 

Upravnog odbora Fondacije za kinematografiju Kantona Sarajevo donosi Vlada na 

prijedlog ministra u roku od 30 dana od dana stupanja na snagu ove odluke. 

(3) Predsjedniku i članovima Upravnog odbora pripada nakanda za rad čiju visinu utvrđuje 

Vlada na prijedlog ministra. 

Član 9. 

(Poslovnik o radu) 

Upravni odbor je obavezan donijeti Poslovnik o svom radu kojim će se preciznije urediti način 

rada, odlučivanja, izvještavanja kao i sva druga pitanja značajna za nesmetano i zakonito 

izvršavanje poslova i zadataka iz nadležnosti Upravnog odbora. 

 

Član 10. 

(Prestanak mandata) 

(1) Dužnost člana Upravnog odbora, u pravilu, prestaje istekom mandata.  

(2) Član Upravnog odbora može prestati vršiti dužnost i prije isteka mandata u sljedećim 

slučajevima: 

a) smrću; 

b) na lični zahtjev;   

c) prijevremenim razrješenjem iz razloga utvrđenih Zakonom, ovom odlukom i 

Statutom Fondacije; 

d) izborom na neku drugu funkciju nespojivu sa obavljanjem dužnosti člana Upravnog 

odbora. 

Član 11. 

(Prijevremeno razrješenje) 

Prijedlog za prijevremeno razrješenje člana ili predsjednika Upravnog odbora, prije isteka 

mandata, može podnijeti ministar, predsjednik ili član Upravnog odbora, kao i registrovana 

udruženja ili druga pravna lica iz oblasti kulture i umjetnosti na način i pod uslovima 

propisanim Statutom Fondacije. 

 

Član 12. 

(Obaveze Fondacije prema Ministarstvu) 

Upravni odbor se obavezuje da: 

a) redovno obavještava Ministarstvo o terminu održavanja sjednica i dostavlja zapisnik sa 

održane sjednice; 

b) Ministarstvu kvartalno dostavlja narativni i finansijski izvještaj;  

c) Ministarstvu podnese godišnji izvještaj o utrošku dodjeljenih budžetskih sredstava, a 

koji u pisanom obliku sadržava ovjeren popis svih troškova te kopije računa kojima se 

pravda utrošak novčanih sredstava Ministarstva; 

d) omogući Ministarstvu uvid u finansijsko poslovanje i druge administrativne obaveze; 

e) putem Ministarstva dostavi Vladi i Skupštini Kantona Sarajevo godišnje programe rada 

sa finansijskim planovima i godišnji izvještaj o radu sa finansijskim izvještajima. 

 

Član 13. 

(Finansijski i godišnji programi rada i izvještaji) 

(1) Upravni odbor je dužan godišnji program rada sa finansijskim planovima i godišnji izvještaj 

o radu sa finansijskim izvještajima putem Ministarstva dostaviti Vladi i Skupštini Kantona 

Sarajevo.  

(2) Godišnji program rada sa finansijskim planovima Upravni odbor je dužan dostaviti 

Ministarstvu najkasnije do 31. decembra tekuće godine za sljedeću godinu, a godišnji izvještaj 

o radu sa finansijskim izvještajem, najkasnije do 15. marta naredne godine za prethodnu 

godinu. 

(3) Godišnji program rada treba da sadrži sljedeće: 

a) uvodni dio u kojem su definisana opredjeljenja i zadaci koji proizilaze iz djelatnosti 

Upravnog odbora; 

b) tematski dio u kojem se navode poslovi i zadaci na provođenju programa, a odnose se na: 

naziv programa/projekta, nosioca pripreme, rok za pripremu, finansijska sredstva potrebna za 

svaki pojedini program, projekat, kratak sadržaj i dr. 

(4) Godišnji izvještaj o radu sa finansijskim izvještajem sadrži sljedeće: 

a) uvodni dio u kojem se navodi kratak pregled realiziranih aktivnosti; 

b) tematski dio u kojem se navode realizirani poslovi i zadaci na provođenju programa, a 

odnose se na: naziv programa, projekta, nosioca pripreme, rok za pripremu, finansijska sredstva 

potrebna za svaki pojedini program, projekat, kratak sadržaj i dr.; 

c) finansijski dio u kojem se daje osvrt na programe, projekte realizirane u godini za koju se 

podnosi izvještaj sa prilozima, kao što su: prihodi i primici, rashodi i izdaci koji su dodijeljeni 

od Ministarstva; ostavreni prihodi i primici, rashodi i izdaci po analitičkim kontima u toku 

godine, početno i završno stanje imovine, obaveza i izvora vlasništva, obrasci godišnjeg 

obračuna i drugih primanja po kategorijama poslova i dr.  

 

Član 14. 

(Kontrola utroška) 

(1) Ministarstvo vrši kontrolu namjenskog utroška dodijeljenih sredstava iz Budžeta 

Kantona Sarajevo. 

(2) U slučaju osnova sumnje za nezakonito ili nenamjensko trošenje dodjeljenih sredstava, 

Ministarstvo o istom obavještava nadležnu budžetsku inspekciju Kantona Sarajevo i 

druge nadležne organa ili tijela. 

 

Član 15. 

(Upis u Registar fondacija) 

Lejla Mujkić, pomoćnik ministra za kulturu, u ime osnivača, u svojstvu ovlaštene osobe 

podnijet će prijavu s dokumentacijom i izvršiti druge radnje potrebne za upis u Registar 

fondacija kod nadležnog organa. 

 

Član 16. 

(Stupanje na snagu) 

Ova odluka stupa na snagu narednog dana od dana objave u „Službenim novinama Kantona 

Sarajevo“. 

 

 

 

 

Broj:01-02-__________/25                                                     PREDSJEDAVAJUĆI 
Sarajevo,___.__. 2025. godine                                           SKUPŠTINE KANTONA  

 

                                                                                                    Elvedin Okerić 

 





O B R A Z L O Ž E NJ E 

 

I - PRAVNI OSNOV 

- člana 12. stav 1. tačka c)  Ustava Kantona Sarajevo („Službene novine Kantona Sarajevo“, 

br.1/96, 2/96, 3/96, 16/97, 14/00, 4/01, 28/04, 6/13 i 31/17) Kanton ima sve nadležnosti koje 

nisu izričito povjerene Federalnoj vlasti ili koje ne spadaju u vlastite nadležnosti jedinica lo-

kalne samouprave, a posebno je nadležan za utvrđivanje i provođenje kulturne politike; 

- člana 21. Ustava Kantona Sarajevo („Službene novine Kantona Sarajevo“, br.1/96, 2/96, 3/96, 

16/97, 14/00, 4/01, 28/04, 6/13 i 31/17) propisuje da Skupština Kantona u vršenju svojih 

nadležnosti donosi zakone, druge propise te opće i pojedinačne akte; 

- čl. 20., 21. i 26. Zakona o udruženjima i fondacijama („Službene novine Federacije BiH", broj 

45/02); 

- Član 20. Zakona o udruženjima i fondacijama („Službene novine Federacije BiH", broj 45/02) 

propisuje sljedeće: „Fondaciju može osnovati jedno ili više domaćih odnosno stranih fizičkih 

ili pravnih lica Fondacija može biti osnovana jednostranom izjavom volje, odlukom, 

ugovorom ili drugim pravno valjanim aktom. Ukoliko satutom nije drugačije uređeno, smatrat 

će se da je fondacija osnovana na neodređeno vrijeme. Osnivač donosi osnivački akt i statut 

fondacije. Fondacija se može pripajati, razdvajati ili transformisati samo u drugu fondaciju. 

Fondacija može imati svoje organizacione oblike (podružnice, urede i sl.), u skladu sa 

statutom.“  

- Član 21. Zakona o udruženjima i fondacijama („Službene novine Federacije BiH", broj 45/02) 

propisuje sadržaj osnivačkog akta fondacije. 

- Član 26. Zakona o udruženjima i fondacijama („Službene novine Federacije BiH", broj 45/02) 

propisuje upis u Registar Fondacija. 

 

II – RAZLOZI ZA DONOŠENJE 

 

Stanje u filmskoj industriji u Bosni i Hercegovini 

 

U posljednje dvije godine, bh. kinematografija se suočava s ozbiljnom krizom koja prijeti potpunom 

stagnacijom sektora. Ključni problemi uključuju: 

    •    Blokadu Fondacije za kinematografiju Federacije BiH, zbog čega filmski projekti nisu dobili 

podršku, što dovodi do smanjenja aktivnosti u sektoru, uključujući kompanije koje pružaju 

produkcijske usluge, iznajmljuju opremu i obezbjeđuju ljudstvo za snimanja . 

    •    Kolaps BH Content Lab-a, koji je prethodno omogućio rast sektora TV produkcije, ali sada više 

ne funkcioniše . 

    •    Finansijske probleme Filmskog centra Sarajevo, kojem prijeti blokada računa i gašenje ključnih 

aktivnosti, uključujući digitalizaciju filmske arhive. 

Posebno zabrinjava činjenica da mladi filmski kadrovi koji završavaju Akademiju Scenskih 

Umjetnosti u Sarajevu i druge obrazovne institucije povezane s audiovizuelnom industrijom gube 

mogućnost brzog uključivanja u tržište rada. Do sada su mnogi studenti i mladi profesionalci odmah 

nakon završetka studija ulazili u sektor kroz angažman na filmskim i televizijskim projektima, ali 

zbog trenutne krize mnogi razmatraju odlazak iz zemlje ili promjenu profesije. 

Također, kompanije koje pružaju tehničke usluge i iznajmljuju opremu suočavaju se s drastičnim 

smanjenjem obima posla, što ugrožava cijeli lanac filmske proizvodnje u BiH. Bez hitnih mjera, ovaj 

segment industrije bi mogao doživjeti ozbiljan pad, što bi dugoročno otežalo ponovni rast sektora. 

Ove okolnosti jasno ukazuju na potrebu za hitnim odgovorom na kantonalnom nivou, kako bi se 

osigurao kontinuitet rada sektora i spriječio gubitak ključnih resursa, uključujući opremu i ljudstvo. 

 



Iz navedenog vidimo da se bosanskohercegovačka kinematografija suočava s ozbiljnim izazovima 

koji ugrožavaju njen dalji razvoj. Dok su reforme na nivou Federacije BiH neophodne kako bi se 

osigurao stabilan okvir podrške, ključno je istovremeno jačati regionalne modele finansiranja, koji su 

se u Evropi pokazali kao najefikasniji način podrške filmskoj industriji. 

 

Primjeri regionalnih filmskih fondova u Evropi 

 

U mnogim evropskim zemljama postoje decentralizovani filmski fondovi koji funkcionišu paralelno 

s državnim institucijama i omogućavaju specijalizovanu podršku audiovizuelnom sektoru na 

regionalnom nivou. 

 

1. Njemačka: Regionalni filmski fondovi u saveznoj državi 

Njemačka ima federalnu strukturu, gdje svaka od 16 saveznih pokrajina ima svoj regionalni filmski 

fond koji djeluje u saradnji sa državnim institucijama. 

    •    FilmFernsehFonds Bayern (FFF Bayern) pruža podršku za razvoj, produkciju i distribuciju 

filmova, televizijskih projekata i video igara, istovremeno podstičući lokalnu filmsku industriju. 

    •    Medienboard Berlin-Brandenburg je ključna institucija za razvoj filmske i medijske industrije 

u regionu Berlina i Brandenburga, koji je postao globalni centar produkcije zahvaljujući kombinaciji 

poticaja, infrastrukturnih ulaganja i festivalske podrške. 

 

2. Francuska: Jaka decentralizacija i podrška na regionalnom nivou 

Francuska ima izuzetno razvijen sistem regionalnih filmskih fondova, koji rade u koordinaciji sa 

državnim centrom za kinematografiju (CNC). 

    •    Région Île-de-France – Regionalni fond koji obuhvata Pariz nudi finansijsku podršku za 

filmove snimljene u ovom području, uz posebne programe za mlade autore i filmske festivale. 

    •    Région Provence-Alpes-Côte d’Azur (PACA) – omogućava razvoj i produkciju audiovizuelnih 

projekata, podstičući regionalne filmske profesionalce. 

 

3. Velika Britanija: Regionalni filmski fondovi u saradnji s državnim institucijama 

Velika Britanija ima regionalne filmske fondove koji su usklađeni sa državnim politikama podrške: 

    •    Creative Scotland – agencija koja pruža podršku filmskoj industriji u Škotskoj, sa posebnim 

fokusom na razvoj talenata. 

    •    Film London – agencija odgovorna za promociju Londona kao filmskog centra i podršku 

filmskim produkcijama. 

 

Na osnovu ovih evropskih primjera, Fondacija za kinematografiju Kantona Sarajevo bio bi 

kompatibilan sistem sa državnim institucijama, omogućavajući paralelno finansiranje i jačanje 

sektora u ključnoj kantonalnoj jedinici za filmsku industriju u BiH. 

 

Osnivanje Fondacije za kinematografiju Kantona Sarajevo ne bi značilo napuštanje reformi na nivou 

Federacije BiH, već bi predstavljalo kompatibilan, paralelan model, koji bi omogućio jačanje sektora 

u Kantonu Sarajevo, gdje se realizuje najveći dio filmske industrije u BiH. S obzirom da su u 

evropskim zemljama državni i regionalni fondovi usklađeni i djeluju komplementarno, takav model 

može se primijeniti i u Bosni i Hercegovini. 

 

Osnivanje Fondacije za kinematografiju Kantona Sarajevo predstalja ključni korak u unapređenju, 

zaštiti i razvoju filmske industrije na ovom području Bosne i Hercegovine. Sarajevo, kao kulturni 

centar Bosne i Hercegovine, već je poznato po značajnim filmskim festivalima, kao što je Sarajevo 

film festival, Omladinski Film festival i dr. te po rastućoj filmskoj produkciji koja privlači pažnju 

regionalnih i međunarodnih filmskih radnika i institucija. 

 

Postoji više razloga za osnivanje Fondacije, ali ključni su sljedeći: 

 



1. Podrška razvoju domaće kinematografije 

Fondacija bi omogućila sistemsku podršku domaćim filmskim projektima kroz finansiranje i 

sufinanasiranje produkcije, distribucije i promocije filmova. Time bi se povećale mogućnosti za 

domaće autore i produkcijske kuće da realizuju svoje projekte, što bi doprinijelo povećanju kvaliteta 

i kvaniteta filmskih ostvarenja. 

 

2. Povećanje konkurentnosti filmske industrije 

Uz finansijsku podršku i razvoj infrastrukture, Fondacija bi pomogla stvaranju konkurentnog 

filmskog sektora u Kantonu Sarajevo, omogućavajući filmskim stvaraocima da se ravnopravno 

takmiče na međunarodnom tržištu. 

Dodatno, kroz strateške inicijative, moguće je privući strane produkcije koje bi snimale u Sarajevu, 

čime bi se dodatno stimulisala ekonomija i zapošljavanje. 

 

3. Očuvanje kulturnog identiteta i promocija Kantona Sarajevo 

Film je moćno sredstvo promocije kulture i historije jednog naroda. Kroz finanasiranje projekata koji 

obrađuju teme značajne za bosanskohercegovačko druištvo, Fondacija bi imala ulogu u očuvanju i 

promociji kulturnog identiteta Kantona Sarajevo, kao i u afirmaciji njegovog kulturnog nasljeđa na 

svjetskoj sceni. 

 

4. Razvoj edukacije i profesionalnog kadra 

Fondacija bi finansirala i edukativne programe, radionice i filmske škole koje bi omogućile mladim 

talentima i profesionalcima dodatnu edukaciju i usavršavanje. Na taj način bi se osigurala dugoročna 

održivost filmske industrije kroz stvaranje novih generacija filmskih radnika. 

 

5. Unapređenje infrasturukture i logističke podrške 

Postojanje Foandacije bi omogućilo bolje planiranje i ulaganje u infrastrukturu, kao što su filmski 

studiji te drugi neophodni resursi za razvoj filmske produkcije. Time bi Sarajevo postalo atraktivnija 

destinacijaza snimanje filmova, kako za domaće tako i za međunarodne produkcije. 

 

6. Osnovni principi ove fondacije: 

    1.    Finansiranje iz više izvora – Budžet Kantona Sarajevo, međunarodni fondovi, doprinosi 

privatnog sektora. 

    2.    Podrška domaćim i stranim produkcijama – nastavak modela poticaja (cash rebate) uz 

mogućnost povećanja budžeta. 

    3.    Strateška podrška lokalnim autorima i filmskim radnicima – poseban program za mlade autore, 

scenariste i producente. 

    4.    Saradnja sa državnim i međunarodnim institucijama – Fond bi bio usklađen sa politikama na 

nivou BiH i kompatibilan sa reformama na nivou Federacije BiH. 

      

Osnivanje Fonda za kinematografiju Kantona Sarajevo nije alternativa reformama na nivou 

Federacije BiH, već korak ka stvaranju modernog sistema podrške filmskoj industriji u Bosni i 

Hercegovini. 

 

Ovaj model bi bio u skladu s najboljim evropskim praksama i omogućio bi: 

    •    Stabilno finansiranje filmske industrije u kantonu koji nosi najveći dio produkcije u Bosni i 

Hercegovini. 

    •    Strateško pozicioniranje Sarajeva kao UNESCO-vog kreativnog grada filma. 

    •    Komplementarnost sa budućim reformama na nivou Federacije BiH, čime bi se postavio sistem 

kompatibilan s evropskim modelima podrške. 

 

 U skladu sa odredbama Pravila i postupke za izradu zakona i drugih propisa Federacije Bosne 

i Hercegovine, Minisatrstvo je zatražilo mišljenje relevantnih organa te tim povodom zaprimilo 



sljedeća mišljenja: Ministarstva finansija Kantona Sarajevo, Ministarstvo pravde i uprave Kantona 

Sarajevo i Ureda za zakonodavstvo Vlade Kantona Sarajevo. 

 

Zaključak 

 

Osnivanje Fonadcije za kinematografiju u Kantonu Sarajevo je nužno za dalji razvoj filmske 

industrije, unapređenje kulturne scene, ekonomski rast i međunarodnu afirmaciju Sarajeva kao 

filmskog centra. Sistemskom podrškom domaćim filmskim projektima, edukacijom talenata i 

unapređenjem filmske infrastrukture, Sarajevo može dodatno ojačati svoju poziciju kao vodeće 

filmsko središte i regionu. 

 

 

III – PRAVNA RJEŠENJA 

 

Član 1. – definiše predmet Odluke; 

Član 2. – propisuje tačan naziv Fondacije, skraćeni naziv, sjedište i prostor djelovanja Fondacije; 

Član 3. – propisuje ciljeve i djelatnost Fondacije; 

Član 4. – propisuje trajanje Fondacije prema kojem se ista osniva na neodređeno vrijeme; 

Član 5. – precizira izvore sredstava za rad Fondacije te iznos početnih sredstava; 

Član 6. – propisuje šta čini imovinu Fondacije; 

Član 7. – propisuje organ upravljanja Fondacije, broj članova te ko ih imenuje; 

Član 8. – propisuje način imenovanja predsjednika i članova Upravnog odbora Fondacije, kao i 

obavezu Vlade Kantona Sarajevo da na prijedlog ministra kulture i sporta donese Odluku o 

standardima i kriterijima za imenovanje na poziciju predsjednika i članova Upravnog odbora 

Fonadacije; 

Član 9. – propisuje obavezu Upravnog odbora Fondacije da donese poslovnik o radu; 

Član 10. – propisuje razloge za prestanak mandata dužnosti člana Upravnog odbora; 

Član 11. – utvrđuje podnosioce prijedloga za prijevremeno razrješenje člana Upravnog odbora; 

Član 12. - propisuje obaveze Upravnog odbora prema Ministarstvu kulture i sporta Kantona Sarajevo 

vezano za izvještavanje o radu; 

Član 13. – propisuje obavezu Upravnog odbora da dostavlja finansijski i godišnji program rada te 

finansijske izvještaje Vladi i Skupštini putem Ministarstva; 

Član 14. – propisuje da Ministarstvo vrši kontrolu utroška dodjeljenih budžetskih sredstva, ali i da 

zadržava pravo podnošenja prijave nadležnoj Budžetskoj inspekciji ili drugim organima u slučaju 

osnovane sumnje za nezakonito ili nenamjensko trošenje sredstva; 

Član 15. – utvrđuje ime osobe koja će podnijeti prijavu i releventnu dokumentaciju neophodnu za 

upis Fondacije u Registar fondacija; 

Član 16. – precizira stupanje na snagu Odluke.  

 

III – FINANSIJSKA SREDSTVA 

 

Za osnivanje Fondacije za kinematografiju Kantona Sarajevo obezbjeđena su finansijska sredstva u 

Budžetu Kantona Sarajevo za 2025. godinu. 

 

 

 

 



IV – PRILOZI 

 

1. Prijedlog odluke o osnivanju Fondacije za kinematografiju Kantona Sarajevo; 

2. Prijedlog ovlaštenja; 

3. Ministarstvo kulture i sporta, traži se mišljenje sa IFP-Ne obrascem, broj: 12-01-02-10673/25 

od 03.04.2025. godine; 

4. Ministarstvo kulture i sporta, traži se mišljenje, broj: 12-01-02-10673-1/25 od 03.04.2025. 

godine; 

5. Ministarstvo kulture i sporta, traži se mišljenje, broj: 12-01-02-10673-2/25 od 03.04.2025. 

godine; 

6. Ministarstvo pravde i uprave, Mišljenje, broj: 03-04/1-02-10880-1/25 od 08.04.2025. godine; 

7. Ministarstvo finansija, Mišljenje, broj: 08-03-11-10903/25 AH od 10.04.2025. godine; 

8. Ured za zakonodavstvo Vlade Kantona Sarajevo, Izjašnjenje, broj: 09-02-108585/25 od 

10.04.2025. godine, 

9. Ministarstvo kulture i sporta, Upute o postupanju, broj: 12-01/2-02-10673-3/25 od 21.04.2025. 

godine; 

10. Ured za zakonodavstvo, Odgovor, broj: 09-202-10858-1/25 od 23.04.2025. godine; 

11. Ministarstvo pravde i uprave, Informacija, broj: 03-03-04-10880-3/25 od 07.05.2025. godine; 

12. Ministarstvo kulture i sporta, Upute o postupanju, broj: 12-01/2-02-10673-4/25 od 20.05.2025. 

godine; 

13. Izvod iz Ustava Kantona Sarajevo; 

14. Izvod iz Zakona o udruženjima i fondacijama; 

15. Izvod iz Zakona o Vladi. 

 












































